Masalah pemasaran buku Dewan Bahasa


DEWAN Bahasa dan Pustaka (DBP) mengenal pasti kurangnya minat pekedai untuk menjual pelbagai majalah DBP dan risiko kerugian apabila majalah tidak boleh dipulangkan sebagai punca majalah terbitannya sukar didapati di pasaran sejak kebelakangan ini.


Antara majalah terbitan DBP yang masih dipasarkan ialah Dewan Sastera, Dewan Budaya, Jurnal Bahasa dan Pelita Bahasa.


Isu kesukaran mendapatkan majalah tersebut berlaku apabila khalayak sukar memperolehinya di pasaran menyebabkan timbul pelbagai reaksi masyarakat terhadap peranan dan tanggungjawab DBP.


Dalam satu kajian yang dilakukan oleh Ketua Jabatan Pengajian Media Universiti Malaya (UM), Prof. Madya Datuk Dr. Abdul Latiff Bakar tahun lalu, mendapati majalah terbitan DBP merosot 35 peratus antara tahun 1996 dan 1997.


Sebagai contoh, penerbitan Dewan Budaya menurun kepada 28,250 naskhah daripada 38,080 naskhah sebelum ini, Dewan Sastera dari 34,931 menurun kepada 27,200, Pelita Bahasa dari 60,709 menurun kepada 45,240 naskhah dan Jurnal Bahasa dari 20,970 menurun kepada 16,850 naskhah setahun.


Dr. Abdul Latiff mencadangkan DBP merancang dan menyusun strategi bagi mempertingkatkan penerbitan majalah itu dari segi kandungan isi.


Selain itu, DBP juga perlu mengenal pasti kumpulan pembaca dan berdamping dengan penulis yang memiliki kepakaran dalam bidang tertentu.


Masalah yang timbul itu menyebabkan DBP mengambil pelbagai langkah baru seperti mengenal pasti pekedai yang sanggup menjadi pengedar. Ini sekali gus membantu DBP bagi memasarkan majalah terbitannya dengan berkesan.


Pengurus Pemasaran dan Perniagaan DBP, Mohammadan Makhtar Mohd. Salleh berkata, pihaknya menggunakan pendekatan baru itu bagi menangani masalah pemasaran majalahnya tidak lama lagi.


Menurutnya, pendekatan itu bagi membolehkan majalah keluarannya mendapat sambutan apabila dipasarkan.


Bagaimanapun, Mohammadan enggan menyebut jumlah keluaran majalahnya yang mengalami kerugian. Ini kerana kerugian yang dialami oleh DBP tidak begitu ketara. Majalah berkenaan dicetak kira-kira 3,500 naskhah bagi setiap keluaran dalam sebulan.


Menurutnya, melalui langkah itu, pihaknya percaya majalah dan buku terbitan DBP boleh dipasarkan dengan cepat, di samping mengurangkan kerugian apabila majalah tersebut tidak dapat dijual.


''Melalui sistem pengedaran sekarang, DBP mengedarkan majalah keluarannya di kedai-kedai yang hanya membeli sejumlah kecil majalah berkenaan. Ini kerana pekedai tidak mahu menanggung risiko kerugian dengan membeli majalah terbitan DBP terlalu banyak.''


''Pekedai mendakwa majalah terbitan DBP hanya mempunyai khalayak tertentu berbanding dengan penjualan novel remaja dan majalah lain yang mendapat sambutan.


''Keadaan ini menyebabkan pekedai seringkali mengambil sejumlah kecil majalah itu untuk dijual. Pekedai juga mengganggap majalah keluaran DBP lebih bersifat akademik dan tidak menguntungkan mereka. Ia berbanding dengan majalah sosial yang lebih mendapat sambutan,'' katanya.


Mohammadan berkata, pihaknya masih berunding dengan pekedai untuk menjadikan mereka sebagai pengedar utama majalah dan buku terbitan DBP. Ia bagi membolehkan orang ramai mendapatkan majalah dan buku terbaru keluaran DBP dengan segera.


Di samping pekedai sedia ada, pengedar terbabit akan dikehendaki mematuhi beberapa syarat tertentu sebelum dilantik sebagai pengedar utama. Ia sekali gus bagi memastikan strategi pemasaran majalah dan buku keluaran DBP mendapat ketelusan.


''Saya percaya melalui strategi baru ini, DBP mampu menangani pelbagai masalah terhadap pemasaran majalahnya kebelakangan ini,'' tegasnya.


Mengenai buku terbitan DBP yang masih tersimpan di stor, Mohammadan berkata jumlahnya tidak begitu ketara. Ini kerana DBP sentiasa mengambil pendekatan bagi memasarkan buku terbitannya dari semasa ke semasa.


Pendekatan itu menurutnya seperti mengurangkan cetakan buku-buku baru dan meminta Institusi Pengajian Tinggi (IPT) menyenaraikan buku DBP sebagai buku teks kepada pelajar.


Beliau menambah, melalui langkah itu juga, DBP mampu memasarkan buku keluarannya bagi mengelak ia menanggung kerugian.


Bagaimanapun, Mohammadan neggan menyatakan kerugian yang dialami oleh DBP akibat buku terbitannya yang tidak laku kerana jumlahnya terlalu kecil.


Menurut Mohammadan, DBP mengeluarkan antara 350 hingga 450 judul buku pelbagai bidang bagi tempoh setahun. Namun begitu, tahun ini, jumlah judul buku baru dijangka berkurangan akibat kegawatan ekonomi di samping mengamalkan langkah jimat cermat kerajaan. Kenaikan kos bahan cetakan yang meningkat juga menyebabkan jumlah tersebut dikurangkan.


''DBP hanya mencetak judul buku yang diperlukan seperti buku teks sekolah dan buku rujukan tertentu bagi kegunaan IPT dan swasta. Cetakan terhad itu mampu mengatasi masalah kerugian apabila buku keluarannya kurang mendapat sambutan di pasaran.


''DBP tetap peka terhadap permintaan buku dan sentiasa memastikan bekalan buku terbitannya mencukupi,'' tambahnya.


Sehubungan itu, beliau berharap IPT dan swasta supaya menggunakan buku terbitan DBP sebagai bahan rujukan penting, di samping membantu DBP menangani masalah pemasaran buku di negara ini.





